PERV/LO-N Regionalni  Projekat – Pitanje poreza, neformalne ekonomije i korupcije u zemljama Zapadnog Balkana – ka boljem upravljanju i demokratskim procesima

Početni Regionalni sastanak

13-14 mart 2013, Hotel Hilton, Sofija

IZVJEŠTAJ
Učesnika: ukupno 66: 34 žene, 32 muškarca
Početni sastanak u okviru Projekta „Pitanje poreza, neformalne ekonomije i korupcije u zemljama Zapadnog Balkana – ka boljem upravljanju i demokratskim procesima” održan je 13-14. marta 2013. godine u Sofiji. Sastanak je označio početak trogodišnjeg projekta (2013- 2015), koji će se implementirati zajedno sa sindikatima iz Albanije, Bosne i Hercegovine, Crne Gore, Hrvatske, Makedonije, Srbije i Kosova, uz podršku Kraljevine Norveške, zajedno sa sindikatom LO iz Norveške, Pan-evropskim regionalnim vijećem Međunarodne Konfededracije sindikata, kao i pravnim, ekonomskim i stručnjacima za komunikacije/kampanje iz sindikata JIE: BSPSH i KSSH – Albanija; KSBiH – Bosna i Hercegovina; SSSH, NHS i HUS – Hrvatska; SSS Srbije i UGS Nezavisnost – Srbija, SSCG – Crna Gora, SSM, UNASM i KSS – Makedonija, BSPK – Kosovo.
Sastanak je organizovalo Pan-evropsko regionalno vijeće – Regionalni ured u Sarajevu, na osnovu Plana implementacije projekta, a kao sufinansijer je bio i Regionalni ured Friedrich Ebert Stiftung iz Beograda.
Sastanku su prisustvovali svi pravni, ekonomski eksperti, kao i osobe za komunikacije/kampanje, predsjednici sindikata iz sedam zemalja Zapadnog Balkana, kolege iz sindikata CITUB i Podkrepa iz Bugarske, NJ.E. gđa. Guro Katharina Vikør, Ambasador Kraljevine Norveške u Bugarskoj, projekt – koordinator Siri Relling i eksperti Ellen Baken i Kristian Brustad iz LO Norveška, ETUI eksperti Bruno Sergi i Grigor Gradev, vanjski eksperti Martin Hutsebaut i Krastyo Petkov, direktor FES Regionalne kancelarije u Beogradu, Roland Feicht, kao i osoblje iz MKS/PERV Regionalne kancelarije u Sarajevu. Na početku Konferencije, učesnike su pozdravili Nj.E. gđa. Ms Guro Katharina Vikør – Ambasador Kraljevine Norveške u Bugarskoj, predsjednik sindikata CITUB iz Bugarske, Plamen Dmitrov, Izvršni sekretar PERV, Grigor Gradev i direktor Regionalne kancelarije FES u Beogradu, Roland Feicht.
U uvodnom dijelu, Siri Relling je ukratko predstavila sindikat LO Norveška i način na koji je nastao ovaj novi Projekat o pitanju poreza, neformalne ekonomije i korupcije. Rekla je da je prethodni Projekat o reformi penzionih sistema ocijenjen kao vrlo uspješan, a iz kojeg su i pravni i ekonomski stručnjaci, kao i lideri sindikata prepoznali pitanja i teme kojima se u narednom periodu trebaju baviti sindikati. Ovo je ponudilo osnovu i orijentaciju za ovaj projekt. Naglasila je da će se projekat implementirati na regionalnom nivou, ali da će se određene aktivnosti voditi na nacionalnim nivoima, te da je važno da se sidikati iz zemalja u kojima ima više organizacija, dogovore o sastavu tročlane osnovne grupe eksperata za učešće u narednim regionalnim aktivnostima. Članovi ove osnovne grupe će blisko raditi sa ostalim ekspertima iz svih organizacija iz svojih zemalja, te im prenositi informacije i koordinirati radom svojih većih timova na nacionalnom nivou. 

Zatim je Enisa Salimović, koordinatorica Projekta iz MKS/PERV prezentirala kompletan Plan implementacije projekta za 2013, 2014 i 2015 godinu, predstavila metodologiju rada i naredne aktivnosti.
Prva tematska sesija: Problemi i izazovi u ekonomijama zemalja JIE – kratak pregled situacije: svoju prezentaciju na temu „Tenutni izazovi i mogućnosti za promjene” je imao prof. Bruno Sergi, koji je ujedno i mentor Mreže ekonomskih stručnjaka iz sindikata JIE. Naveo je da su članovi Mreže ekonomista prepoznali nekoliko relevantnih izazova i problema u ekonomijama svojih zemalja, kao što su: (1) smanjenje plata i penzija; (2) rast nejednakosti i nepravde u raspodjeli dobara; (3) striktni uslovi MMF i drugih međunarodnih institucija, dok vlade često zloupotrebljavaju pomoć od strane međunarodnih financijskih institucija, provodeći loše nacionalne strategije i politike; (4) poteškoće na tržištu rada i nejasnoće o tome ko je nadležan za kreiranje novih radnih mjesta; (5) izmjenama zakona o radu se smanjuju radnička prava, plate i osnovni standardi dostojanstvenog rada. B. Sergi je prezentirao razne podatke i indikatore za zemlje Zapadnog Balkana: o godišnjem rastu industrije, procentu BDP, rang zemalja o povoljnosti za biznis, indekse konkurentnosti, pozicije o slobodi ekonomija, podatke u vezi sa porezom na dodanu vrijednost, podatke o fiskalnim razlikama i javnom dugu, procente nezaposlenosti, iznose mjesečnih zarada i nejednakosti, indekse siromaštva, indikatore o korupciji, uticaj fiskalne konsolidacije na BDP i nezaposlenost, a posebno na dugoročnu nezaposlenost. Kao mogućnost za odgovarajuće promjene je naveo: (1) usklađivanje radnog zakonodavstva i zakona o anti-diskriminaciji zemalja Zapadnog Balkana sa EU standardima; (2) primjena odgovarajućeg socijalnog zakonodavstva; (3) uređenje trenutno nestabilnog i loše uređenog tržišta rada; (4) veći efekti socijalnog dijaloga; (5) slobodno kretanje rada unutar tržišta EU (uskoro Hrvatska); (6) investiranje u znanje (kao jedna od mogućnosti mogla bi biti internet ekonomija). Kao osnovne prioritete budžeta EU 2014-2020 naveo je: zapošljavanje, inovacije, efektivno upravljanje prirodnim bogatstvima. Prvom sesijom je moderirala Enisa Salimović.
Druga tematska sesija: Procjena poreskih politika i sistema – prioriteti za opšte sindikalne interese: moderator- Siri Relling.
Kao prvi izlagač u okviru ove sesije, na temu „Poreske politike iz evropske perspektive” bio je Martin Hutsebaut. Prezentirao je ukratko već pripremljeni dokument, koji ima glavnu svrhu da se ispitaju budžetske i poreske politike u Evropi iz ugla jednakosti, efikasnosti i održivosti, kao i to koliko dobro upravljanje poreskim pitanjima i borba protiv poreskih prevara i utaje može pomoći u boljem prikupljanju domaćeg prihoda. Govorio je o ciljevima poreskih politika; principima oporezivanja; važnosti dobrog upravljanja budžetima i poreskim pitanjima; o budžetskim politikama i oporezivanju u EU; prihodima i potrošnjama vlade; funkcionalnoj klasifikaciji opšte potrošnje vlade; poreskim prihodima i njihovom upravljanju; strukturi poreza; oporezivanju potrošnje, rada, kapitala; drugim porezima (na okoliš, imovinu); i zaključcima o poreskim politikama EU.
Prezentaciju o tome „Kako funcionira jedna socijalna država – slučaj Norveške”, imala je Ellen Baken iz LON. Naglasila je da u Norveškoj postoji povjerenje građana u sistem, koji se stalno usavršava, da o svim bitnim pitanjima treba da postoji konsenzus, da funkcioniraju institucije, da država uređuje poreske politike koje građanima obezbjeđuje ostvarenje potreba, uz jednakost, pravičnost, ekonomsku i socijalnu sigurnost. 
Član Mreže ekonomskih stručnjaka u sindikatima JIE, Boris Feis je imao prezentaciju „Dobar poreski sistem i instrumenti kontrole kao preduslov za bolje upravljanje”, u kojoj je govorio o porezima i njihovoj ulozi u ekonomiji, vrstama javnih prihoda, poreskim teretima kao postotku BDP, indeksima stopa poreza na dohodak, dobit, bogatstvo, socijalnu sigurnost, poreskom sistemu u Hrvatskoj, fiskalnim prihodima i uticaju na cijenu rada, fiskalnim rashodima, neformalnoj ekonomiji i poreskoj utaji, finansijskom odljevu kapitala po osnovu utaje, korupcije i kriminala, zakonskoj regulativi o utaji poreza u Hrvatskoj, poreskom nadzoru i mjerama za sprječavanje poreske utaje. U zaključku je istakao da porezni sustav kao dio sistema javnih prihoda/potrošnje mora biti takav da podržava ekonomske aktivnosti kojima je cilj maksimiziranje ljudskog održivog razvoja. Sistem asimetričnog pseudoliberalnog kapitalizma, potpomognutog raznim oblicima monetarne ekspanzije, sa ciljem maksimiziranja dobiti, proizvodi i značajnu utaju poreznih prihoda.
Diskusije, pitanja, odgovori:
Ljubica Nikolić iz SSCG – da Ellen Baken pojasni kako se plaća sindikalna članarina u Norveškoj, pojašnjenje – da se iz plata članova sindikata odbija članarina;
Kol Nikollaj iz KSSH Albanija – istakao da su prezentacije vrlo korisne, a posebno se interesovao o najboljem modelu poreskog sistema, da li je to progresivna stopa ili neka druga. M. Hutsebaut odgovorio da nema najboljeg modela, ali da ujednačeni „fiksni” porezi nisu dobri, te da bi bolje bilo zagovarati progresivne stope poreza.
Zlata Zec- iz UGS Nezavisnost, Srbija – posebno su joj bile korisne prezentacije Ellen Baken i Borisa Feisa, a komentarisala je razlike između dobro uređene socijalne države kao što je Norveška, u kojoj se sve zasniva na dogovoru i konsenzusu, i Srbije u kojoj ni o čemu ne postoji konsenzus. Prepoznala je osnovne stubove na kojima se temelji uređenje Norveške, da je za građane najbolje dobro izbalansiran sistem koji daje, ali koji i prima, tj. da treba zagovarati ravnomjerno raspoređivanje tereta, model društvene i socijalne odgovornosti, kao i funkcionisanje svih institucija države.
Fatima Fazlić – KSBiH je reagovala da se ne slaže da je jedini izlaz u stranim investicijama, nego da bi se trebalo više govoriti  o domaćoj proizvodnji, te da su jednako značajna i strana ulaganja, ali i domaća proizvodnja.

Treća tematska sesija: Nova razmišljanja o neformalnoj ekonomiji – razvojni koncept i sadašnji izazovi za sindikate JIE, moderirao Branislav Čanak.
Prezentaciju „Uticaj neformalne ekonomije na ekonomski razvoj” imao je Rajko Kosanović, član Mreže ekonomskih stručnjaka u sindikatima JIE: dao je definiciju IE, govorio o vrstama, uzrocima nastanka IE, oblastima u kojima se javlja, shvatanjima da je to „socijalni ventil”, negativnim posljedicama na državu, zaposlene, građane, zastupljenosti i načinu procjene obima ovakvog angažovanja, prerušavanju IE, prijedlozima borbe protiv ovog fenomena, kao i o ulozi sindikata u toj borbi. Rekao je da je IE: (1) privredjivanje na crno (nelegalni privredni subjekti); (2) rad na crno (zaposleni koji rade ilegalno kod legalnih pravnih subjekata ) i (3) pranje novca i finansijske malverzacije (nelegalne transakcije, utaje poreza i dr). Naveo je neke podatke za Srbiju: u „sivoj ekonomiji“ radi od 700.000 do 800.000 radnika; siva ekonimija čini od 35 do 40% BDP; šteta za budžet se procenjuje na tri-četiri milijarde eura godišnje; u „sivoj ekonomiji“ godišnje se obrne i do 10 milijardi eura.
Grigor Gradev: da su se i ranije implemntirali projekti o neformalnoj ekonomiji (primjer projekta MKS – FNV), ali da je stanje i dalje veoma zabrinjavajuće, da se ovaj fenomem prenosi i širi u svim zemljama i značajno utiče na njihove ekonomije, razvijaju se razni modaliteti IE, da se smatralo da je to prolazni tranzicijski model i strategija preživljavanja, te da će se kasnije sve regulisati, ali ovo postaje najdinamičniji dio tržišne ekonomije. Strategija preživljavnja je razvila različite oblike, uključujući one koje liče na poslovni model maksimiziranja dobiti i za poslodavce i za radnike. I međunarodne financijske institucije su shvatile da je taj problem veliki, da je uzeo maha, te da je Svjetska banka praktično shvatila stratešku važnost ovih izazova. OECD u svom izvještaju navodi predviđanja da je njihova procjena da će uskoro dvije trećine svijeta biti u takvom radnom angažmanu. Važno je da se sindikati uključe u rješavanje ovih pitanja, kreiraju svoje politike za borbu protiv neformalne ekonomije, ali i dalje ostaje pitanje  ko su radnici koji rade u raznim oblicima sive ekonomije, gdje su, koji su njihovi interesi, te kako raditi sa njima.
Diskusije: više učesnika sastanka se javilo na ovu temu, ali su, uglavnom, govorili o izuzetno velikom problemu za države, ekonomije, građane, ali i sindikate koji trebaju analizirati postojeće stanje, predlagati odgovarajuća zakonska rješenja, tražiti bolje funkcionisanje kontrolnih mehanizama, voditi sindikalne akcije i kampanje (na nacionalnom i regionalnom nivou) za borbu protiv neformalne ekonomije, itd. Nadaju se da će i ovaj projekat doprinijeti uspješnijoj borbi sindikata protiv epidemije IE.
Četvrta tematska sesija: Izazov korupcije – žarište/problem upravljanja/uticaj sindikalnih politika: moderator Martin Hutsebaut.

U uvodu je Grigor Gradev govorio o problemu korupcije, koji je prisutan u svim zemljama Zapadnog Balkana, te potrebi da se razotkriju različiti oblici korupcije, naročito podmičivanje u odnosu na zarobljavanje države. Različiti oblici zahtijevaju različite politike, instrumente, te institucionalnu/javnu podršku. To je postao problem upravljanja i razvojni model. Problem neformalne ekonomije je jako povezan sa korupcijom, moćnih mreža kombiniranih političkih/poslovnih interesa koji vode ka odlivu prihoda, povećanju siromaštva, nezadovoljstvu i nepovjerenju građana u sistem. Bugarska je tipičan primjer u kojoj ljudi ne samo da kažu kako postoji mafija, nego da mafija ima svoju državu.

Prezentacija pod naslovom „Živjeti u korumpiranoj državi – šta je donijela kriminalna tranzicija- slučaj Bugarske”, Krastyo Petkov: naveo je tri faze korupcije u Bugarskoj: (1) identifikacija, nakon 1990; (2) uticaj, nakon 1998 kada su objavljeni izvještaji CARD i Transparency International; (3) politike i mjere, od ulaska u EU, 2007. Zatim je predstavio indekse percepcije korupcije u Bugarskoj i drugim EU zemljama, kao i u zemljama JIE, pritisak korupcije i zastupljenost, raspodjelu udjela korupcije u ukupnim transakcijama, posebno podatke za Bugarsku, negativne efekte, zaključke i teme za razmišljanje za sindikate. Kao jedno od osnovnih zapažanja: provođenje ekonomskih i socijalnih reformi po neoliberalnom modelu tranzicije je glavni generator nastanka i razvoja korupcije i negativnih efekata tih reformi. Kao osnovne negativne efekte korupcije, naveo je: nizak priliv sredstava (plaćanje „ispod stola” i siromaštvo generiraju razvoj korupcije); loša privatizacija i deregulacija; jačanje kriminala (država je korumpirana od strane mafijaških grupa, a državne institucije, zakonodavstvo i elita na vlasti su takođe uvučeni u korumpirane mreže). Petkov je dao i neke teme za razmišljanja za sindikate: sindikati nemaju snagu da se sami bore protiv korupcije; nije dovoljan samo kriticizam; pasivan odnos je taktika gubitnika; stvaranje saveza za borbu protiv korupcije sa civilnim društvom bi moglo dati rezultate; u slučaju Bugarske, bila bi potrebna promjena cjelokupnog sistema kako bi se razbile kriminalne mreže.
Diskusije: Branislav Čanak – UGS Nezavisnost Srbija, Slobodan Antovski – UNASM Makedonija, Ismet Bajramović – KSBiH, Arjola Alika – BSPSH Albanija, Rajko Kosanović – SSS Srbija. Diskutanti su iznosili primjere i složili se da u njihovim zemljama postoji problem korupcije, koji je vrlo komplikovan i dublji nego što se na prvi pogled misli (psihološki, sociološki, kulturološki…); postojao je i ranije kroz istoriju, ali se ubrzano raširio u toku lošeg koncepta privatizacije u zemljama Zapadnog Balkana, često je usko povezan sa političkim elitama i uskim krugovima – mrežama za korupciju, vrlo je prisutan u oblasti javnih nabavki.
Peta tematska sesija:  Izgradnja odgovarajućih politika komunikacije: moderator Ellen Baken.
Prezentaciju je imao Kristian Brustad, stručnjak za komunikacije iz LON, koji je u prvom redu govorio o strategiji komunikacije i potrebi da se ona dobro pripremi, te da nije dovoljno samo raditi akcije, nego je jako važno dobro ih prezentirati. Istakao je važnost dobro osmišljenog korištenja medija, da se i ovaj projekat i njegova implementacija, stavovi i prijedlozi sindikata sa argumentima trebaju prezentirati tako da ih građani razumiju, da trebamo izazvati osjećaje i reakcije javnosti o pitanjima poreskih politika, neformalne ekonomije i korupcije. Takođe nam je važno da znamo koji su nam ciljevi, koje su opasnosti da naše ideje propadnu i da izbjegnemo te opasnosti, da sindikati treba da harmonizuju svoje interese na nacionalnom nivou i da ih kao takve predstave u medijima. Predstavio je model komunikacije u LON, a kroz ovaj projekat će dati svoju stručnu pomoć ekspertima kako bi uspješnije pratili i prezentovali u javnosti strategije i politike sindikata o navedenim pitanjima.
Diskusije: Gezim Kalaja – BSPSH Albanija i Mimoza Vujošević – UNASM Makedonija su postavili pitanje korištenja javnih servisa koji su u zemljama Zapadnog Balkana u službi vladajućih političkih struktura; Lejla Čaušević – Sućeska iz KSBiH je naglasila značaj korištenja medija, da su se i ranije vodili veoma značajni projekti, ali da se nisu dovoljno koristili mediji, te to treba u ovom projektu dobro osmisliti i koristiti. Kol Nikollaj – KSSH Albanija je rekao da je sindikatima u Albaniji veoma teško dobiti medijski prostor, ali da su imali situaciju kada su bili top-tema i glavna vijest. Kako su kapaciteti sindikata trenutno slabi, kroz ovaj projekt bi se trebali osposobiti stručnjaci za uspješno istupanje u medijima, a možda čak razviti odjel za odnose s javnošću unutar sindikata. Ana Miličević-Pezelj – SSSH Hrvatska je istakla značaj već postojeće bilateralne saradnje sa LON – projektom podrške od strane LON njenom sindikatu, uz koji su upravo razvili svoje kapacitete za komunikacije (modernizovali web-stranicu SSSH), te da je sindikatima najbitnija dobra komunikacija sa članstvom.
ZAKLJUČCI: oblasti od prioritetnog interesa za sindikate, najvažnija pitanja i aktivnosti – regionalne i nacionalne specifičnosti, naredni koraci:

Više učesnika sastanka u Sofiji (Živko Mitrevski – SSM Makedonija, Ismet Bajramović – KSBiH, Goran Veskov – KSS Makedonija, Miroslav Brzica – HUS Hrvatska, Vladan Obradović – SSS Srbija, Zlata Zec – UGS Nezavisnost Srbija, Biljana Cklamovska – UNASM Makedonija, Fatima Fazlić – KSBiH, Dafina Mehaj – BSPK Kosovo, Gezim Kalaja – BSPSH Albanija,  javilo se za riječ, a iz nijovih završnih komentara možemo izvesti sljedeće zaključke:

1. Sindikati Zapadnog Balkana zahvaljuju vladi Kraljevine Norveške i sindikatu LO Norveške na projektima podrške, podržavaju implementaciju projekta, odabranu metodologiju rada koja je dala dobre rezultate (po uzoru na raniji projekat o reformi penzionih sistema u zemljama Zapadnog Balkana); prepoznaju dobar odabir tema i značaj sva tri projektna segmenta. Takođe zahvaljuju Fondaciji Friedrich Ebert na podršci s njihove strane;
2. Pitanja poreske politike, neformalne ekonomije i korupcije su veoma značajne za sindikate, to su problemi koji trenutno koče svaki razvoj i napredak u zemljama regiona, te će u naredne tri godine biti na listama prioriteta u sindikatima, ali i poslije završetka projekta;

3.  Sindikati iz svih zemalja – učesnica u Projektu i njihovi eksperti će u toku implementacije projekta sarađivati u okviru nacionalnih timova, razmjenjivati informacije i davati zajedničke prijedloge po određenim pitanjima, a takođe će dogovoriti sastav osnovnih nacionalnih timova u sastavu jedan pravnik, jedan ekonomista i jedna osoba za komunikacije/kampanje, te njihova imena dostaviti uredu MKS/PERV Sarajevo,  najkasnije do kraja marta 2013;
Izvještaj izradila:

Enisa Salimović, MKS- PERV Ured za JIE

